
ALMANNAMÁLARÁÐIÐ

Tórshavn, tann 1. juli 2011
Mál: 10/00440-22

Viðgjørt: JPH
Løgtingið
Løgtingsmál nr. XXX/2011: Uppskot til løgtingslóg um at seta úr gildi løgtingslóg um uppihald á stovni o.l.

Uppskot

til

løgtingslóg um at seta úr gildi løgtingslóg um uppihald á stovni o.l.

Løgtingslóg nr. 108 frá 22. desember 1999 um uppihald á stovni o.l., sum seinast broytt við løgtingslóg nr. 174 frá 22. desember 2009, fer úr gildi 1. Januar 2012.

Kap. 1. Almennar viðmerkingar

Hetta uppskot er ein liður í ætlanunum um at leggja eldrarøktina til kommunurnar at umsita.

Í januar 2000 varð nýggj almannapensjónslóg sett í gildi í Føroyum. Tá vórðu ásetingarnar um pensjónsviðurskifti hjá fólki, sum fara á stovn, tiknar burturúr pensjónslógini, og ein nýggj lóg um uppihald á stovni kom ístaðin. Lógin um uppihald á stovni o.l. er grundarlagið undir verandi skipan, har pensjónistar, sum hava havt uppihald á bústovnum, ellis- og røktarheimum og pensjónistar, sum eru innlagdir á sjúkrahús ella sálarsjúkrahús í meira enn 6 mðr., fáa niðursetta pensjón - ella tað, sum í vanligari talu hevur verið nevnt “lummapengar”.

Leggjast skal aftrat, at skipanin er øðrvísi fyri tey, ið búgva á sambýlum. Pensjónistar, sum búgva á sambýlum innan eldrarøktina, Trivnaðartænastuna og Deildina fyri sinnisveik varðveita í dag sína pensjón og rinda fyri uppihaldið. 

Tá almannapensjónslógin og lógin um uppihald á stovni vórðu settar í gildi, var politiska ætlanin sambært almennu viðmerkingunum, at ein nýggj skipan skuldi setast í verk í 2001 soleiðis, at pensjónistar, sum fingu bútilboð ella vórðu innløgd, skuldu varðveita rættin til pensjón og fáa skyldu til at rinda fyri uppihaldið. 

Síðani hevur spurningurin um pensjónsviðurskiftini hjá teimum, sum búgva á stovni, verið umrøddur við jøvnum millumbili í politisku skipanini og millum fakfólk og áhugafeløg. 

Í almenna kjakinum um bústaðarviðurskifti hjá fólki við serligum tørvi verður ofta borið fram, at í Føroyum verða fólk á stovni institutionaliserað. Hóast tað ofta verður hugsað um hølisviðurskifti í hesum sambandi, er spurningurin um institutionalisering er eins nógv ein spurningur um, hvørt fólk, sum búgva á stovni, skulu hava somu rættindi sum fólk í líknandi støðu, sum búgva heima. T.v.s. um borgarin - tá hann flytur á stovn - varðveitir tey grundleggjandi rættindi, sum hann vildi havt, um viðkomandi búði heima.

Nevnast kann, at í sambandi við danska sosialreformin í 1990unum varð pensjónsskipanin í Danmark broytt soleiðis, at frameftir skuldu øll, sum hava rætt til pensjón, varðveita pensjónina og ístaðin rinda fyri uppihaldið á stovninum. Innan sosialrætt varð gamla skipanin, har fólk mistu sína pensjón, nevnd totalinstitutionalisering. 

Við at seta úr gildi løgtingslóg um uppihald á stovni o.l. fara allir pensjónistar, bæði fyritíðarpensjónistar og fólkapensjónistar, at fáa vanliga pensjón uttan mun til, um teir búgva á stovni ella heima. Samstundis skulu pensjónistarnir í staðin rinda fyri uppihaldið.

Hóast lógin við hesum verður avtikin, eru onkrar av ásetingunum í lógini framhaldandi viðkomandi, og eru hesar arbeiddar inn í uppskotini um broyting í løgtingslóg um áseting og javning av almannaveitingum og lutvíst í kunngerð við heimild í forsorgarlógini. 

Sum liður í arbeiðinum við pensjónsnýskipanini, varð eitt uppskot til broyting í løgtingslóg um uppihald á stovni o.l. sent til hoyringar hjá avvarðandi pørtum. Uppskotið, sum varð sent til hoyringar, legði upp til, at fyritíðarpensjónistar skuldu varðveita sína pensjón, meðan fólkapensjónistar framhaldandi skuldu fáa niðursetta pensjón. Eftirsum hetta uppskotið leggur upp til at allir pensjónistar verða javnsettir, verður uppskotið sent til hoyringar av nýggjum. 

Kommunala umskipanarnevndin mælir í álitinum “kommunur, einir og uppgávur” til, at tað framhaldandi verður landið sum umsitur pensjónsøkið tá eldrarøktin verður løgd til kommunurnar at umsita. Til tess at fáa greið pensjóns- og gjaldsviðurskifti millum land og kommunur er neyðugt, at fólk sum hava og fáa búpláss á ellis- og røktarheimum í framtíðini, varðveita sína pensjón og síðani rinda fyri uppihaldið eins og skipanin er á sambýlunum.  

Til hetta hevði verið neyðugt við lógarbroyting í løgtingslóg um uppihald á stovni. Við at taka stigið víðari og seta lógina úr gildi, verða hesi viðurskifti eisini fingin í rættlag. Samstundis er hetta við til at gera upp við stovnstankan, eftirsum allir pensjónistar í Føroyum, heimabúgvandi og tey sum búgva á stovni, verða javnsettir og fáa somu rættarstøðu tá tað snýr seg um fíggjarlig viðurskifti.

Kap. 2. Avleiðingar av uppskotinum

Uppskotið hevur ikki aðrar avleiðingar enn tað, at pensjónistar, sum uppihalda sær á stovni frameftir fara at fáa pensjón eins og øll onnur, og at hesir koma at rinda fyri uppihaldið. Víst verður annars til samlaða lógarpakkan, her undir serliga viðmerkingarnar í uppskotinum til broyting í løgtingslóg um áseting og javning av almannaveitingum.

Fíggjarligar avleiðingar fyri land og kommunur

Víst verður til samlaða lógarpakkan, her undir serliga uppskot til løgtingslóg um broyting í lóg um áseting og javning av almannaveitingum.  

Umsitingarligar avleiðingar fyri land og kommunur

Uppskotið hevur ongar umsitingarligar avleiðingar fyri land og kommunur. 

Avleiðingar fyri vinnuna

Uppskotið hevur ongar avleiðingar fyri vinnuna. 

Avleiðingar fyri umhvørvið

Uppskotið hevur ongar avleiðingar fyri umhvørvið.

Avleiðingar fyri serstøk øki í landinum

Uppskotið hevur ongar avleiðingar serstøk øki í landinum.

Sosialar avleiðingar fyri ávísar samfelagsbólkar ella felagsskapir

Lógaruppskotið leggur upp til munandi bata í rættarstøðuni hjá uml. 390 pensjónistum, ið búgva á stovni. Fólk, sum búgva á stovni, fáa nú somu rættarstøðu, sum aðrir borgarar í líknandi støðu, tá tað kemur til fíggjarlig viðurskifti og skyldur at forsyrgja sær sjálvum. 

Lógaruppskotið hevur eisini við sær ein munandi bata í fíggjarviðurskiftunum hjá teimum búfólkum, sum eru fevnd av broytingini. Upphæddin til persónligan tørv, og sum búfólkini eftir verandi skipan fáa útgoldið er ymisk, alt eftir um persónurin er undir ella yvir 60 ár. Fyri persónar undir 60 ár er upphæddin umleið 1.200 kr./mðn. Fyri persónar yvir 60 ár er upphæddin umleið 1.000 kr./mðn. 

Væntandi hava búfólkini undir 67 ár rætt til hægstu fyritíðarpensjón, sum er umleið 12.500 kr./mðr. aftaná skatt og gjald til Heilsutrygd. Húsaleigan og gjald fyri uppihald væntast at verða tilsamans 5.500 kr./mðn. Tað vil siga, at tiltøkupeningurin hjá fyritíðarpensjónistum verður umleið 6.750 kr./mðr. 

Fyri fólkapensjónistar hevur upphæddin til persónligan tørv verið umleið 1.000 kr./mðn umframt samhaldsfasta, og hevur hetta givið hesum bólkinum eina samlaða upphædd aftaná skatt uppá umleið 3.200 kr./mðn. Við at seta úr gildi løgtingslóg um uppihald á stovni fær pensjónisturin, óansæð hjúnastøðu eina upphædd aftaná skatt uppá umleið 9.900 kr./mðn. Hetta er íroknað samhaldsfasta. Aftaná gjald til Heilsutrygd og gjald fyri uppihald og húsaleigu (tils. 5.500 kr./mðn.) fer fólkapensjónisturin at hava umleið 4.100 kr. eftir um mánaðin.

Upplýsast skal tó eisini, at í verandi skipan fáa búfólk á stovnunum nakrar tænastur, sum stovnurin rindar kostnaðin av – eitt nú heilivág, fysioterapi, hárfríðkan o.a. Broytingin kemur at hava við sær, at búfólk koma at gjalda fyri hesar tænastur, og játtanin til stovnarnar kann sostatt lækkast samsvarandi. Sambært upplýsingum frá Nærverk, eru útreiðslurnar til hesar tænastur umleið 1.000 kr./mðr. pr. búfólk. Gerast skal vart við, at upphæddin á 1.000 kr./mðr. bert er vegleiðandi og skal takast við stórum fyrivarni. 

Avleiðingar fyri millumtjóða sáttmálar

Uppskotið hevur ikki avleiðingar fyri millumtjóða sáttmálar.

Talva: Yvirlit yvir avleiðingar
	 
	Fyri landið/
landsmyndug-leikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ felagsskapir
	Fyri vinnuna

	Fíggjarligar/ búskaparligar avleiðingar
	Ja
	Ja
	Nei
	Nei
	Nei

	Umsitingarligar avleiðingar
	Nei
	Nei
	Nei
	Nei
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	
	
	
	Ja
	


Kap. 3. Serligar viðmerkingar

Ongar viðmerkingar.

Almannamálaráðið, tann 01. juli 2011

Rósa Samuelsen

landsstýriskvinna

/Eyðun Mohr Hansen


